
[image: Ala Mai!, Nu. 4 2016]






	
Auala e Pulea ai Au Masaniga


	
Lisi o Mataupu


	
Faatomuaga


	
Auala e Pulea ai Au Masaniga


	
1. Ia Fuafua Lelei


	
2. Filifili Lelei Lou Siʻomaga


	
3. Ia Maumauaʻi


	
Le Manatu o le Tusi Paia i Faiga Faatauatane ma Tauafafine


	
Auala e Feagai ai ma Suiga


	
Se Asiasiga i Kyrgyzstan


	
Aulelei Faaletino


	
Faagasologa o le Ola o se Ituaiga Alisi


	
Isi Mataupu i le Initaneti


	
Itulau e Maua Ai







	1

	2

	3

	4

	5

	6

	7

	8

	9

	10

	11

	12

	13

	14

	15

	16







[image: Mekasini o le Ala Mai! Nu. 4 2016 | Auala e Pulea ai Au Masaniga]



Auala e Pulea ai Au Masaniga

Nu. 4 2016


© 2016 Watch Tower Bible and Tract Society of Pennsylvania



Vol. 97, No. 4 / Bimonthly / SAMOAN  Aofaʻiga o Mekasini ua Saunia: 57,761,000. E Maua i Gagana e 107

E lē faatauina lenei tusi. Ua saunia e aʻoaʻoina ai le Tusi Paia i le lalolagi aoao, ma ua lagolagoina e ala i foaʻi tauofo. Mo le faia o foaʻi tauofo, tagaʻi i le www.jw.org.

Seʻi vaganā ua faailoa atu, ae o mau uma o loo i lenei tusi ua sii mai i le faaliliuga O le Tusi Paia-O le Faaliliuga a le Lalolagi Fou.

Pe e te manaʻomia ni faamatalaga atili po o se suʻesuʻega faale-Tusi Paia i le aiga e aunoa ma se totogi?

Tagaʻi i le www.jw.org/sm pe tusi atu i se tuatusi o loo taʻua i inei.

Faatomuaga





O le suia o masaniga leaga i masaniga lelei e alu ai le taimi, ae pe e iai se tāua?

Ua taʻua i le Tusi Paia:

“E sili ona lelei le faaiʻuga o se mataupu nai lo o lona amataga.”—Failauga 7:8.

O nei mataupu o loo talanoaina ai mataupu silisili o le Tusi Paia, o loo faaalia ai pe faapefea i tagata ona pulea a latou masaniga ina ia aogā iā i latou.











^ (Fai. 7:8) E sili ona lelei le faaiʻuga o se mataupu nai lo o lona amataga. E sili le tagata e onosaʻi nai lo o le tagata e iai le agaga faualuga.









[image: O loo matamata le TV a se faﬁne ma ʻai meaʻai e lē maua ai se malosi]

Auala e Pulea ai Au Masaniga


	

[image: O se uati e faatatagi e fua ai le taimi]


E TATAGI le uati a Aokuso o loo fia moe pea. Ae ua nofo vave i luga ma fai ona ofu toleni ia na sauni i le pō a o leʻi moe, ma alu loa e tamoʻe mo se taimi puupuu. O lana masani lea e faatolu i le vaiaso mai i le tausaga ua mavae.



	

[image: Pepa sukalati]


Faatoʻā uma lava le misa a Lori ma lona toʻalua. Ua ita ma lē fiafia, ua televave atu i le umukuka, ma aumai le pepa sukalati ma ʻai uma, e pei ona ia masani ai i taimi uma e ita ai.










O le ā se mea e tutusa ai Aokuso ma Lori? E tusa po o la iloaina pe leai, ae ua aafia i laʻua uma i se aafiaga sili, o a laʻua masaniga.

Ae faapefea oe? Po o iai ni masaniga lelei o e manaʻo e atiaʻe i lou olaga? Atonu o lou sini ia faamalositino e lē aunoa, ia lava le moe, pe ia fesootaʻi pea ma ē e pele iā te oe.

I le isi itu, atonu o loo e manaʻo e taofia se masaniga leaga, e pei o le ulaula, soona ʻai i meaʻai e lē maua ai se malosi, po o le faaalu foʻi o le tele o le taimi i le Initaneti.

O le mea moni, e lē faigofie ona foʻia se masaniga leaga. E masani ona faatusa se masaniga leaga, e pei o se moega māfanafana i se aso mālūlū, e faigofie ona oso ai i luga ae e faigatā ona alu ese mai ai!

E mafai la faapefea ona e pulea au masaniga ma avea o ni mea e aogā iā te oe nai lo o le faaleagaina ai? Seʻi iloilo auala e tolu o loo mulimuli mai, e faavae mai i mataupu silisili o le Tusi Paia.












[image: O loo tusi le lisi a se faﬁne]

1 Ia Fuafua Lelei





Atonu e te manaʻo e vave ona suia mea uma lava i lou olaga. Ua e faapea ifo, ʻO le vaiaso lenei ou te lē toe ulaula ai, ou te lē toe palauvale, ou te lē toe ala umi i le pō, amata ona ou faamalositino, ʻai meaʻai paleni, ma vili atu i mātua o oʻu mātua.’ Peitaʻi, o le taumafai e ausia ou sini uma i le taimi e tasi, e mautinoa e uma ane ai e leai ma se mea e ausia!

MATAUPU SILISILI O LE TUSI PAIA: “E iai le atamai i ē e faamaulalo.”—Faataoto 11:2.


O le tagata faamaulalo e fuafua lelei. E na te amanaʻia e tapulaa lona taimi, malosi, ma ana meafaitino. O lea, nai lo o le taumafai e suia mea uma i le taimi e tasi, e faasolosolo ona ia faia ni suiga.

O le taumafai e ausia ou sini uma i le taimi e tasi, e mautinoa e uma ane ai e leai ma se mea e ausia!








MEA E MAFAI ONA E FAIA


Ia faasolosolo ona galue i se masaniga se tasi pe lua. E ono fesoasoani laasaga nei iā te oe:

	            Ia fai ni lisi se lua, o le lisi o masaniga lelei e te manaʻo e atiaʻe, ma le lisi o masaniga leaga e ao ona e ʻalofia. Aua le gata ai i inā mea e tusia i au lisi; ia tusi i lisi uma e lua le tele o mea e te mafaufau i ai.



	            Ia faatulaga lelei au lisi e amata mai i mea e tāua iā te oe.



	             Filifili ni masaniga e tusa pe na o se tasi pe lua mai i lisi uma e lua, ma uaʻi patino atu i na masaniga. Pe a uma, ona faasolo lea i isi masaniga o loo sosoo ai i au lisi.





Ia vave ona galue i nei lisi e ala i le suia o se masaniga leaga i se masaniga lelei. O se faataʻitaʻiga, afai o loo i lau lisi o masaniga leaga le tele o le taimi e matamata ai i le TV, ae o loo i lau lisi o masaniga lelei le fesootaʻi pea ma ē e pele iā te oe, e te ono filifili la: ʻOu te taunuu loa i le fale i aso uma mai i le galuega, vili loa saʻu uō po o soʻu tauaiga e talanoa i ai, nai lo o le ki o le TV.’







ISI MATAUPU SILISILI O LE TUSI PAIA


ʻIa outou faamautinoa mea e sili ona tāua.’—Filipi 1:10.

“E sili ona lelei le faaiʻuga o se mataupu nai lo o lona amataga.”—Failauga 7:8.







^ (Faata. 11:2) Po ua oo mai ea le faamaualuga? Ona oo mai ai lea o le faalumaina; ae e iai le atamai i ē e faamaulalo.



^ (Fili. 1:10) ina ia outou faamautinoa o mea e sili ona tāua, ina ia outou lē ponā ma ia lē tausuai ai isi e oo i le aso o Keriso,



^ (Fai. 7:8) E sili ona lelei le faaiʻuga o se mataupu nai lo o lona amataga. E sili le tagata e onosaʻi nai lo o le tagata e iai le agaga faualuga.









[image: Ofu ma seevae toleni, se fagu vai, ma se masini e faalogologo ai musika na sauni i le pō]

2 Filifili Lelei Lou Siʻomaga





	  Na e filifili e ʻai meaʻai paleni, ae ua taufaaosooso tele mai le aisakulimi iā te oe.



	  Na e filifili e lē toe ulaula, ae ua tuu mai e sau uō e iloa o loo e taumafai e taofi lau ulaula, se sikareti iā te oe.



	  Na e fuafua e faamalositino nei, ae e oo lava i le suʻeina o ou seevae toleni ua pei o se galuega mamafa iā te oe.





Pe e te mātauina le mea e tutusa ai nei tulaga? Ua iloa mai i mea e tutupu, e aafia lo tatou taulau e atiaʻe masaniga lelei ma taofia masaniga leaga, i le siʻomaga po o tulaga e tatou te i ai ma tagata e tatou te faifaimea faatasi.

MATAUPU SILISILI O LE TUSI PAIA: “O lē ua iai le utaga mamao e na te iloa atu le mala ma lafi ai, a o lē ua leai se poto masani e alu atu pea o ia ma malaia ai i āuga leaga.”—Faataoto 22:3.


Ua fautuaina i tatou i le Tusi Paia ia mafaufau muamua. O le faia faapea e tatou te ʻalofia ai tulaga e lē ausia ai o tatou sini, ae tuu i tatou i tulaga e maua ai iʻuga aogā. (2 Timoteo 2:22) Pe a faafaigofie, e atamai ona filifili lelei lo tatou siʻomaga.

Ia faafaigatā ona fai le mea sesē, ae faafaigofie ona fai le mea saʻo








MEA E MAFAI ONA E FAIA


	  Ia faafaigatā ona fai le mea sesē. O se faataʻitaʻiga, pe afai o e taumafai e ʻalofia meaʻai e leai se malosi e maua ai, ia taumafai e aua neʻi tuuina i lou umukuka ni meaʻai e lē lelei mo oe. O le faia faapea, pe a faaosoosoina oe, o le a tele au galuega e fai pe a e lolo i ai, ae o le a leai sau galuega e faia pe a e lē lolo i ai.



	  Ia faafaigofie ona fai le mea saʻo. O se faataʻitaʻiga, pe afai e te fuafua o lau mea muamua e fai i le taeao o le faamalositino, ia tuu ou ofu toleni i autafa o lou moega i le pō a o leʻi moe. O le faigofie ona amata, o le faigofie foʻi lenā ona faatino.



	  Ia filifili lelei au uō. E masani ona tatou pei o tagata e tatou te faifaimea faatasi. (1 Korinito 15:33) O lea, ia faaitiitia le faifaimea faatasi ma tagata e uunaʻia masaniga o loo e taumafai e taofia, ae faauō iā i latou e uunaʻia masaniga lelei.











ISI MATAUPU SILISILI O LE TUSI PAIA


“O lē e savali ma tagata atamamai, e atamai ai o ia.”—Faataoto 13:20.

“O fuafuaga a le tagata toʻaga e manuia ai o ia.”—Faataoto 21:5.







^ (Faata. 22:3) O lē ua iai le utaga mamao e na te iloa atu le mala ma lafi ai, a o lē ua leai se poto masani e alu atu pea o ia ma malaia ai i āuga leaga.



^ (2 Timo. 2:22) O lea, ia sola ese mai i tuʻinanauga masani o talavou, a ia tausisi i le amiotonu, le faatuatua, le alofa, le filemu, faatasi ma i latou o ē e valaau i le Alii mai le lotomamā.



^ (1 Kori. 15:33) Aua neʻi faasesēina outou. O aumea leaga e faaleagaina ai mea lelei ua masani ai tagata.



^ (Faata. 13:20) O lē e savali ma tagata atamamai, e atamai ai o ia, a o lē e faifaimea faatasi ma tagata vālea, e leaga ai lava o ia.



^ (Faata. 21:5) O fuafuaga a le tagata toʻaga e manuia ai o ia, a o i latou e faataalise ona faia mea e iʻu ai i le mativa.









[image: O loo faailoga le kalena a se faﬁne]

3 Ia Maumauaʻi



[image: O se kalena o loo faailoga]






Ua taʻua e se tasi tagata atamai, e 21 aso e manaʻomia ina ia faatumau ai se masaniga fou. Ae ua iloa mai i suʻesuʻega, o nisi tagata e itiiti ifo le taimi e manaʻomia, ae o isi e tele atu le taimi e manaʻomia ina ia faia ai ni suiga tāua. Pe e avea lenā manatu ma itu e te lotovaivai ai?

Seʻi mafaufau i le tulaga lenei: Seʻi faapea ua e manaʻo e atiaʻe se masaniga o le faamalositino faatolu i le vaiaso.

	  I le vaiaso muamua, ua ausia lou sini.



	  I le vaiaso lona lua, ua misi le aso e tasi.



	  I le vaiaso lona tolu, ua toe ausia lou sini.



	  I le vaiaso lona fā, toeitiiti uma le vaiaso e te leʻi faamalositino.



	  I le vaiaso lona lima, ua toe ausia lou sini ma ua faaauau ai lava i vaiaso taʻitasi.





E lima vaiaso na faaalu ina ia faatumau ai lau masaniga fou. E foliga mai o se taimi umi, ae e ausia loa lou sini o le a e fiafia ona ua e atiaʻe se masaniga fou lelei.

MATAUPU SILISILI O LE TUSI PAIA: “E faafitu ona paʻū o lē e amiotonu ma o le a toe tulaʻi o ia.”—Faataoto 24:16.


O loo faalaeiau mai le Tusi Paia ia maumauaʻi. O le mea e sili ona tāua o taimi e te toe tulaʻi ai ma faaauau, ae e lē o taimi e te paʻū pe lē taulau ai.

O le mea e sili ona tāua o taimi e te toe tulaʻi ai ma faaauau, ae e lē o taimi e te paʻū pe lē taulau ai








MEA E MAFAI ONA E FAIA


	  Aua neʻi manatu afai ua e lē taulau o lona uiga o le a e lē taulau ai pea. Ia faatalitalia e iai taimi e te lē taulau ai a o taumafai e ausia lou sini.



	  Ia taulaʻi atu i taimi na saʻo ai mea. O se faataʻitaʻiga, pe afai o e taumafai e faaleleia le auala e te fesootaʻi ai i lau fanau, ia fesili ifo: ʻO fea le taimi mulimuli na ou fia avaavau ai i laʻu fanau ae ou te leʻi faia faapea? O le ā laʻu mea na fai? E faapefea ona ou toe faia faapea?’ O fesili faapena e fesoasoani e te faia ai pea mea na e taulau ai, nai lo o le mafaufau i mea na e lē taulau ai.





Pe e te fia iloa pe faapefea i mataupu silisili o le Tusi Paia ona fesoasoani iā te oe i isi vala o le olaga, e pei o le feagai ai ma popolega, atiaʻe se aiga fiafia, ma le mauaina o le fiafia moni? Ia talanoa atu i se Molimau a Ieova pe tagaʻi i la matou Upega tafaʻilagi o le jw.org/sm.







ISI MATAUPU SILISILI O LE TUSI PAIA


“O ou mata e ao ona pulatoʻa i luma.”—Faataoto 4:25.

ʻFaagalo mea ua tuanaʻi, ae tepa taulaʻi atu i mea o i le lumanaʻi, ua ou tausinio i le sini.’—Filipi 3:13, 14.







^ (Faata. 24:16) Auā e faafitu ona paʻū o lē e amiotonu ma o le a toe tulaʻi o ia; ae o le a tautevateva o ē e amioleaga ona o mala.



^ (Faata. 4:25) A o ou mata, ia vaai saʻo i luma, ioe, o ou mata e ao ona pulatoʻa i luma.



^ (Fili. 3:13, 14) Uso e, ou te lē o manatu iā te aʻu faapea ua ou maua le taui, ae tasi le mea e tāua: O le faagalo lea o mea ua tuanaʻi, ae tepa taulaʻi atu i mea o i le lumanaʻi, 14 ua ou tausinio i le sini, o le taui lea o le valaau faalelagi mai i le Atua, e ala iā Keriso Iesu.









[image: O se tamāloa o loo faitau le Tusi Paia]



Le Manatu o le Tusi Paia i Faiga Faatauatane ma Tauafafine


E LĒ o talia lava i le tele o atunuu faaipoipoga i le itupā e tasi. Peitaʻi, i le 2015, na faailoa mai ai e le Faamasinoga Maualuga i Amerika, le aloaʻia faaletulafono o faaipoipoga i le itupā e tasi i le atunuu atoa. Mulimuli ane e tele saʻiliʻiliga na faia e tagata i le Initaneti i lenei mataupu. O se tasi o fesili sa tele ina lāgā, “O le ā le manatu o le Tusi Paia i faaipoipoga i le itupā e tasi?”






E lē o iai se faamatalaga patino a le Tusi Paia e faatatau i aiā tatau e tusa ai o faaipoipoga i le itupā e tasi. Ae o le fesili e sili ona tāua, O le ā le manatu o le Tusi Paia e faatatau i faiga faatauatane ma tauafafine?

E toʻatele tagata e mafaufau ua latou iloa le tali, e aunoa ma le suʻesuʻeina totoʻa o le Tusi Paia. Peitaʻi e feteenaʻi a latou tali! Ua faapea mai nisi o loo manino e inosia i le Tusi Paia faiga faatauatane ma tauafafine. Ae ua faapea mai isi o le poloaʻiga i le Tusi Paia ia “alofa atu i lou tuaoi,” e lagolagoina ai so o se faiga taufeusuaʻiga.—Roma 13:9.






O LE Ā LE MANATU O LE TUSI PAIA?


O fea o faamatalaga nei e te faapea mai e saʻo?

	               E taʻusalaina i le Tusi Paia faiga faatauatane ma tauafafine.



	               E faataga i le Tusi Paia faiga faatauatane ma tauafafine.



	                O loo uunaʻia i le Tusi Paia le ʻinoʻino po o le faailogatagata i ē e tauatane ma tauafafine.





TALI:

	                SAʻO. Ua taʻua i le 1 Korinito 6:9, 10: “O tane e momoe ma isi tane . . . e lē fai mo latou tofi le malo o le Atua.” E faatatau foʻi lenei manatu i tamaʻitaʻi ma fafine.—Roma 1:26.



	                SESĒ. Ua aʻoaʻoina i le Tusi Paia e na o se tane ma se fafine ua faaipoipo e tatau ona faia feusuaʻiga.—Kenese 1:27, 28; Faataoto 5:18, 19.



	                SESĒ. E ui lava e taʻusalaina i le Tusi Paia faiga faatauatane ma tauafafine, ae e lē o faalaeiauina ai le faailogatagata, faiga faasolitulafono, po o so se auala lē lelei lava e faia i ē e tauatane ma tauafafine.—Roma 12:18.[1]










O le ā le Talitonuga o Molimau a Ieova?


E talitonu Molimau a Ieova o taʻiala tau amio a le Tusi Paia, o le auala aupito i sili lea ona lelei e ola ai, ma ua latou filifili e tausisi i na taʻiala. (Isaia 48:17)[2] O lea e teena ai e Molimau a Ieova amioga lē mamā uma taufeusuaʻiga, e aofia ai faiga faatauatane ma le tauafafine. (1 Korinito 6:18)[3] O le ituaiga olaga lenā ua filifilia e Molimau a Ieova, ma o la latou lava lenā filifiliga saʻoloto.

E taumafai Molimau a Ieova e mulimuli i le Tulafono Faaauro, e ala i le feutagaʻi ma isi i le auala e latou te mananaʻo e feutagaʻi mai ai isi iā i latou



I le taimi e tasi, e taumafai Molimau a Ieova e “tausisi i le filemu ma tagata uma.” (Eperu 12:14) E latou te teena faiga faatauatane ma tauafafine, ae e latou te lē faamalosia isi ia talitonu i o latou manatu, e latou te lē faia foʻi ni soligatulafono e faaalia ai le ʻinoʻino i tagata e faia ia faiga, pe fiafia pe a faalogo i ni faiga solitulafono na faia iā i latou. E taumafai Molimau a Ieova e mulimuli i le Tulafono Faaauro, e ala i le feutagaʻi ma isi i le auala e latou te mananaʻo e feutagaʻi mai ai isi iā i latou.—Mataio 7:12.






Pe e Lagolagoina i le Tusi Paia le Faailogatagata?


O isi ua faapea mai e lagolagoina i le Tusi Paia le faailogatagata i ē e tauatane ma tauafafine, ma o ē e mulimuli i taʻiala tau amio a le Tusi Paia e faailogatagata. Ua latou faapea mai, ʻE leʻi fetuutuunaʻi mafaufau o tagata i le taimi na tusia ai le Tusi Paia. Ae i aso nei ua tatou talia tagata uma po o le ā lava le tupuaga, atunuu, po o faiga tau feusuaʻiga e mananaʻo i ai.’ E latou te manatu o le teena o ē e tauatane ma tauafafine, e tutusa lenā ma le teena o tagata e ese o latou lanu. Pe e saʻo lenā faatusatusaga? E leai. Aiseā?

Talu ai e eseese le teena o amioga faatauatane ma tauafafine, ma le teena o tagata e tauatane ma tauafafine. Ua taʻua i le Tusi Paia e tatau i Kerisiano ona faaaloalo i ituaiga uma o tagata. (1 Peteru 2:17)[4] Peitaʻi e lē uiga atu lenā manatu e tatau ona talia e Kerisiano ituaiga uma o amioga.

Seʻi manatu i se faatusatusaga: Seʻi faapea e te manatu i le ulaula e leaga ma matuā ʻinoʻino i ai. Ae faapefea pe afai o se tasi e te lua faigaluega e ulaula? Po o le a avea oe ma sē e lē fetuutuunaʻi ona e ese lou manatu e faatatau i le ulaula? Po o le a faapea ai e te faailogatagata iā te ia ona e te lē ulaula? Afai e tauanau oe e lē e te lua faigaluega e sui lou manatu i le ulaula, po ua lē avea ai o ia ma sē e lē fetuutuunaʻi ma faailogatagata?

Ua filifili Molimau a Ieova e ola e tusa ai ma taʻiala tau amio a le Tusi Paia. E latou te lē taliaina gaoioiga e taʻusalaina i le Tusi Paia. Ae e latou te lē faifai pe faileagaina tagata e ese a latou faiga mai iā i latou.






Po ua Faasāsā Naʻuā le Tusi Paia?


Ae faapefea tagata e iai o latou faanaunauga tauatane ma tauafafine? Pe na fananau mai ma na faanaunauga? Pe afai o le tulaga lenā, po ua faasāsā naʻuā pe a faapea atu e sesē ona latou gaoioi e tusa ai ma o latou tuʻinanauga?

E leai se faamatalaga i le Tusi Paia e faapea na fananau mai nisi e tauatane ma tauafafine, e ui o loo taʻua ai o nisi tagata e iai ni uiga ua matuā mauaa iā i latou. Peitaʻi, ua taʻua i le Tusi Paia pe afai e tatou te mananaʻo e faafiafia le Atua, e tatau ona matuā teena amioga e aofia ai faiga faatauatane ma tauafafine.—2 Korinito 10:4, 5.

Ua faapea mai nisi ua faasāsā naʻuā le Tusi Paia. Peitaʻi o o latou manatu e faavae mai i le manatu e faapea, e tatau ona tatou gaoioi e tusa ma o tatou tuʻinanauga. Pe faapea mai foʻi e tāua tele tuʻinanauga i feusuaʻiga, e lē tatau la ona taofiofia ma e lē mafai lava ona pulea. Peitaʻi, ua faamamaluina i le Tusi Paia tagata e faapea e mafai ona latou teena na tuʻinanauga. I le lē pei o meaola, e mafai ona filifili tagata e lē gaoioi e tusa ma o latou tuʻinanauga.—Kolose 3:5.[5]

Seʻi manatu i se faatusatusaga: Ua fai mai nisi tagata atamamai, o uiga e pei o le ita, e ono tuufaasolo mai i mātua. E leai se faamatalaga patino a le Tusi Paia o le ita e tuufaasolo mai i mātua, ae o loo faapea mai o nisi tagata e “itaitagofie” ma “ita leaga.” (Faataoto 22:24; 29:22) Peitaʻi ua taʻua foʻi i le Tusi Paia: “Inā tuu ia le ita ma soia le lotoa.”—Salamo 37:8; Efeso 4:31.

E toʻaitiiti i latou e lē ioe i lenei fautuaga pe faapea mai ua soona faasāsā mo ē o loo iai faanaunauga ita. O le mea moni, e oo lava i na tagata atamamai o ē e talitonu o le ita o se uiga e fanau mai ma se tasi, o loo taumafai malosi foʻi e fesoasoani i tagata ina ia pulea na faanaunauga.

O le tulaga foʻi lenā o loo faia e Molimau a Ieova i so o se amioga e feteenaʻi ma tapulaa a le Tusi Paia, e aofia ai feusuaʻiga i le va o se alii ma se tamaʻitaʻi e leʻi faaipoipo. O nei tulaga uma e faatatau i ai le fautuaga i le 1 Tesalonia 4:4, 5: “Ia taʻitasi outou ona iloa pulea o lona lava tino ina ia paia ma mamalu, ae e lē o le tuʻinanau o le manaʻo tele i feusuaʻiga.”






“Sa Faapena Foʻi Nisi o Outou”


E eseese uma talaaga ma olaga na ola ai i latou na mananaʻo e avea ma Kerisiano i le uluaʻi senituri, ma na faia e nisi ni suiga mataʻina i o latou olaga. O se faataʻitaʻiga, o loo taʻua i le Tusi Paia “ē e faitaaga, o ē e ifo i tupua, o ē e mulilulua, o tauatane, o tane e momoe ma isi tane,” ona faapea atili mai lea: “Sa faapena foʻi nisi o outou.”—1 Korinito 6:9-11.

Ina ua faapea mai “sa faapena foʻi nisi o outou,” po o uiga atu le Tusi Paia o le a lē toe iai lava ni tuʻinanauga faapena i ē ua lē toe faia faiga faatauatane ma tauafafine? E lē o le tulaga lenā, auā ua lapataʻi mai foʻi le Tusi Paia: “Ia outou savavali pea i la le agaga, ona outou lē faia lea o tuʻinanauga o le tino.”—Kalatia 5:16.

Ia mātau, e lē o faapea mai le Tusi Paia o le a lē iai lava i se Kerisiano se tuʻinanauga lē talafeagai. Nai lo o lea, o loo faapea mai o le a filifili se Kerisiano e lē faatinoina lenā tuʻinanauga. Ua aʻoaʻoina Kerisiano ia pulea na tuʻinanauga, nai lo o le mafaufau pea i ai ma iʻu ai ina faatino.—Iakopo 1:14, 15.[6]

O lea, o loo faaeseese mai i le Tusi Paia tuʻinanauga ma gaoioiga. (Roma 7:16-25) O se tagata e iai ni tuʻinanauga faatauatane pe tauafafine, e mafai ona ia pulea mea e mafaufau i ai, e pei lava foʻi ona ia pulea so o se tuʻinanauga sesē, e aofia ai faanaunauga matapeʻapeʻa, ita, ma le mulilua.—1 Korinito 9:27; 2 Peteru 2:14, 15.

E ui e tausisi Molimau a Ieova i taʻiala tau amio o loo i le Tusi Paia, ae e latou te lē faamalosia atu o latou manatu i isi. E latou te lē taumafai foʻi e suia tulafono ia e puipuia aiā tatau a ē e ese le auala e ola ai mai iā i latou. O le feʻau o loo talaʻia e Molimau a Ieova o se feʻau lelei, ma e latou te naunau e faailoa atu i ē uma o le a faalogo mai.—Galuega 20:20.







^  1. Roma 12:18: “Ia nonofo filemu ma tagata uma.”


^  2. Isaia 48:17: “O aʻu o Ieova, lou Atua, o Lē o loo aʻoaʻo oe i mea e aogā iā te oe.”


^  3. 1 Korinito 6:18: “Ia sosola ese i le faitaaga.”


^  4. 1 Peteru 2:17: “Ia āva i ituaiga uma o tagata.”


^  5. Kolose 3:5: “O le mea lea, ia fasiotia tuʻinanauga i o outou itutino, o le faitaaga, o amioga lē mamā, le tuʻinanau i feusuaʻiga.”


^  6. Iakopo 1:14, 15: “Ua faaosoosoina tagata taʻitoʻatasi ona ua tosina ma maileia i ona lava tuʻinanau. Auā a tō le tuʻinanau, ona fanau mai ai lea o le agasala.”






^ (Roma 13:9) Auā ua faapea mai le tulafono, “Aua e te mulilua, Aua e te fasioti tagata, Aua e te gaoi, Aua e te manaʻo tele,” ma afai foʻi ua iai se isi poloaʻiga, ua taaofaʻi i upu nei, “Ia e alofa atu i lou tuaoi e pei o oe lava iā te oe.”



^ (1 Kori. 6:9, 10) Ioe! Pe e tou te lē iloa ea o tagata amioleaga e lē fai mo latou tofi le malo o le Atua? Aua neʻi faasesēina outou. O ē e faitaaga,* o ē e ifo i tupua, o ē e mulilulua, o tauatane,* o tane e momoe ma isi tane, 10 o ē e gāoi, o ē e matapeʻapeʻa, o ē e onanā, o ē e fai upu masoā, ma ē e taufaavalea, e lē fai mo latou tofi le malo o le Atua.

O loo faasino atu i feusuaʻiga lē mamā uma lava. Tagaʻi i le Faaopoopoga e 8.
E faasino atu i tane o ē e faaaogā o latou tino mo feusuaʻiga matagā.


^ (Roma 1:26) O le mea lea ua tuu ai pea i latou e le Atua i o latou tuʻinanauga i feusuaʻiga e māsiasi ai, auā ua fesuiaʻi e fafine tū e masani ai, i tū e lē masani ai.



^ (Kene. 1:27, 28) Ona faia lea e le Atua o le tagata i lona faatusa, ua ia faia o ia i le faatusa o le Atua; ua ia faia i laʻua o le tane ma le fafine. 28 Ona faamanuia lea o le Atua iā i laʻua ma ua fetalai atu le Atua iā i laʻua: “Ia fanafanau ma ia matuā faatoʻateleina, ia tumu ai le lalolagi ma ia galueaʻiina,* ia pule i iʻa o le sami ma manufelelei o le lagi* ma meaola uma e fetolofi i le laueleele.”

Po o le “faatoʻilaloina.”
O le upu Eperu ua faaliliuina i le “manufelelei” e aofia ai foʻi ma iniseti e fai apaʻau.


^ (Faata. 5:18, 19) Ia manuia lou vaipuna, ma ia e fiafia i lau avā na fai a o e tauleʻaleʻa, 19 o se ʻaila pele ma o se ʻoti o le mauga o ia e matagofie. Ia matuā faamalieina oe i ona susu i taimi uma. Ia e matuā fiafia pea foʻi i lona alofa.



^ (Roma 12:18) Afai e mafai iā te outou, ia nonofo filemu ma tagata uma.



^ (Isaia 48:17) O le fetalaiga lenei a Ieova o Lē e toe faatauina oe, o Lē e Paia o Isaraelu: “O aʻu o Ieova, lou Atua, o Lē o loo aʻoaʻo oe i mea e aogā iā te oe, o Lē e taʻitaʻiina oe i le ala e ao ona e ui ai.



^ (1 Kori. 6:18) Ia sosola ese i le faitaaga. O isi agasala uma e faia e se tagata, e lē o agasala o ia i lona lava tino, ae o lē e faaauau ona faitaaga, ua agasala o ia i lona lava tino.



^ (Epe. 12:14) Ia outou tausisi i le filemu ma tagata uma, ma pe a lē faapaiaina se tagata, e lē vaai o ia i le Alii,



^ (Mata. 7:12) “O lenei, o mea uma tou te mananaʻo e faia mai e tagata iā te outou, ia faapea lava ona outou faia iā i latou. Auā o le uiga lenei o le Tulafono ma le ʻau Perofeta.



^ (1 Pete. 2:17) Ia āva i ituaiga uma o tagata, ia alolofa i le ʻauuso atoa, ia matataʻu i le Atua, ma ia āva i le tupu.



^ (2 Kori. 10:4, 5) Auā e lē faaletino auupega o la matou taua, ae e faamalosia e le Atua e lepetia ai mea ua matuā mautū. 5 Auā ua matou faatoʻilaloina manatu sesē ma mea maualuluga uma e tetee i le poto i le Atua; ma ua matou faatoʻilaloina* manatu uma ina ia usiusitaʻi i le Keriso;

I le gagana Eleni, “ua faatoʻilaloina manatu uma e pei ona noanoatia o se pagota.”


^ (Kolo. 3:5) O le mea lea, ia fasiotia tuʻinanauga i o outou itutino,* o le faitaaga,* o amioga lē mamā, le tuʻinanau i feusuaʻiga, o tuʻinanauga leaga ma le manaʻo tele, o le ifo i tupua lava lea.

I le gagana Eleni, “o outou itutino na faia mai le efuefu.”
Tagaʻi i le Faaopoopoga e 8.


^ (Faata. 22:24) Aua e te faauō i se tasi e maitaita; aua foʻi e te faifai mea faatasi ma se tagata e ita leaga,



^ (Faata. 29:22) O le tagata e itaitagofie e faatupuina misa, ma o se tasi e vave ona ita e tele ana solitulafono.



^ (Sala. 37:8) Inā tuu ia le ita ma soia le lotoa; Aua e te ita! E na o le oo ai ina e faia o se mea leaga!



^ (Efe. 4:31) Ia tuu lo outou ita umi, ma le itaitagofie, ma le lotoa, ma le soona ʻeʻē, ma upu masoā, atoa foʻi ma mea leaga uma.



^ (1 Tesa. 4:4, 5) ma ia taʻitasi outou ona iloa pulea o lona lava tino* ina ia paia ma mamalu, 5 ae e lē o le tuʻinanau o le manaʻo tele i feusuaʻiga e pei ona masani ai nuu o ē e lē iloa le Atua;

Po o le “ipu.”


^ (1 Kori. 6:9-11) Ioe! Pe e tou te lē iloa ea o tagata amioleaga e lē fai mo latou tofi le malo o le Atua? Aua neʻi faasesēina outou. O ē e faitaaga,* o ē e ifo i tupua, o ē e mulilulua, o tauatane,* o tane e momoe ma isi tane, 10 o ē e gāoi, o ē e matapeʻapeʻa, o ē e onanā, o ē e fai upu masoā, ma ē e taufaavalea, e lē fai mo latou tofi le malo o le Atua. 11 Sa faapena foʻi nisi o outou. A ua faamamāina outou ma faapaiaina, ma ua taʻuamiotonuina outou i le suafa o lo tatou Alii o Iesu Keriso, ma le agaga o lo tatou Atua.

O loo faasino atu i feusuaʻiga lē mamā uma lava. Tagaʻi i le Faaopoopoga e 8.
E faasino atu i tane o ē e faaaogā o latou tino mo feusuaʻiga matagā.


^ (Kala. 5:16) Ou te fai atu, Ia outou savavali pea i la le agaga, ona outou lē faia lea o tuʻinanauga o le tino.



^ (Iako. 1:14, 15) A ua faaosoosoina tagata taʻitoʻatasi ona ua tosina ma maileia i ona lava tuʻinanau. 15 Auā a tō le tuʻinanau, ona fanau mai ai lea o le agasala, a matua le agasala ona fanau mai ai lea o le oti.



^ (Roma 7:16-25) Ae peitaʻi, afai ou te faia mea ou te lē loto i ai, ou te ioe e lelei le Tulafono. 17 E lē o aʻu e faia lea mea, a o le agasala o loo nofo i totonu iā te aʻu. 18 Auā ua ou iloa e leai se mea lelei ua nofo i totonu iā te aʻu, i loʻu tino lea. Auā ou te loto e fai le mea lelei, a ou te lē iloa ona fai o le mea lelei. 19 Ou te lē faia le mea lelei ou te loto i ai, a o le mea leaga ou te lē loto i ai, o le mea lea ou te faia. 20 O lenei, afai ou te faia le mea ou te lē loto i ai, e lē o aʻu e faia, a o le agasala o loo nofo i totonu iā te aʻu. 21 O lenei ua ou iloa le tulafono ua iā te aʻu; pe a ou loto atu e fai le mea lelei, ae ua iā te aʻu le leaga. 22 Ou te matuā naunau i le tulafono a le Atua e tusa ma le tagata i totonu, 23 ae ua ou iloa i loʻu tino se isi tulafono, o loo feteenaʻi ma le tulafono a loʻu mafaufau, ma ua faapologaina ai aʻu i le tulafono a le agasala o loo i loʻu tino. 24 Auē o aʻu le tagata malaia! O ai na te laveaʻiina aʻu mai i le tino e iʻu ai i loʻu oti? 25 Ia faafetaia le Atua ona o lo tatou Alii o Iesu Keriso! O lea, ua avea ai aʻu ma pologa i le tulafono a le Atua i loʻu mafaufau, ae i le tulafono a le agasala i loʻu tino.



^ (1 Kori. 9:27) ou te tatuʻi loʻu tino e fai ma pologa ina neʻi taʻuleagaina aʻu, ae sa ou talaʻi atu i isi tagata.



^ (2 Pete. 2:14, 15) Ua naunau tele i latou i le mulilua,* ma ua lē mafai ona sosola ese i le agasala, ua latou faaosooso foʻi i ē ua tautevateva. Ua masani o latou loto i le manaʻo tele. O i latou o le fanau ua faamalaiaina. 15 Ua lafoaʻi le ala saʻo, ma ua faasesēina foʻi i latou. Ua latou mulimuli atu i le ala o Palaamo le atalii o Peoro, o lē na naunau i le taui o le fai mea sesē,

Po “ua tutumu o latou mata i le mulilua.”


^ (Galu. 20:20) ou te leʻi taofia foʻi le taʻuina atu iā te outou o mea aogā, ma aʻoaʻo atu iā te outou i luma o le lautele, ma mai i lea fale i lea fale.



^ (Roma 12:18) Afai e mafai iā te outou, ia nonofo filemu ma tagata uma.



^ (Isaia 48:17) O le fetalaiga lenei a Ieova o Lē e toe faatauina oe, o Lē e Paia o Isaraelu: “O aʻu o Ieova, lou Atua, o Lē o loo aʻoaʻo oe i mea e aogā iā te oe, o Lē e taʻitaʻiina oe i le ala e ao ona e ui ai.



^ (1 Kori. 6:18) Ia sosola ese i le faitaaga. O isi agasala uma e faia e se tagata, e lē o agasala o ia i lona lava tino, ae o lē e faaauau ona faitaaga, ua agasala o ia i lona lava tino.



^ (1 Pete. 2:17) Ia āva i ituaiga uma o tagata, ia alolofa i le ʻauuso atoa, ia matataʻu i le Atua, ma ia āva i le tupu.



^ (Kolo. 3:5) O le mea lea, ia fasiotia tuʻinanauga i o outou itutino,* o le faitaaga,* o amioga lē mamā, le tuʻinanau i feusuaʻiga, o tuʻinanauga leaga ma le manaʻo tele, o le ifo i tupua lava lea.

I le gagana Eleni, “o outou itutino na faia mai le efuefu.”
Tagaʻi i le Faaopoopoga e 8.


^ (Iako. 1:14, 15) A ua faaosoosoina tagata taʻitoʻatasi ona ua tosina ma maileia i ona lava tuʻinanau. 15 Auā a tō le tuʻinanau, ona fanau mai ai lea o le agasala, a matua le agasala ona fanau mai ai lea o le oti.









[image: O se tamaʻitaʻi talavou ua faanoanoa ona ua siitia ese lana uō]



FESOASOANI MO LE AIGA | FANAU TALAVOU

Auala e Feagai ai ma Suiga




LE LUʻI


	  Ua manaʻomia ona siitia le tou aiga ona o le galuega a lou tamā.



	  E mamao le mea ua siitia i ai lau uō mamae.



	  Ua alu ese lou tei matua mai i le tou aiga ina ia faaipoipo.





E faapefea ona e feagai ma nei suiga?



[image: O se laau o loo falala i le itu o loo agi i ai le matagi]


O se laau e falala i le itu e agi agaʻi i ai le matagi, e tele lava ina tū pea pe a uma se afā. I le pei o lenā laau, e mafai foʻi ona e fetuunaʻi pe a tulaʻi mai suiga e itiiti se mea e mafai ona e faia i ai, pe e lē mafai foʻi ona e pulea. Ae a o leʻi talanoaina auala e te faia ai faapea, seʻi iloilo muamua nisi o mea e tatau ona e iloa e faatatau i suiga.






MEA E TATAU ONA E ILOA


E lē mafai ona ʻalofia suiga. Ua taʻua i le Tusi Paia se mea moni e faatatau i tagata: “E tutupu faafuaseʻi mea iā i latou uma i le taimi e leʻi faatalitalia.” (Failauga 9:11) E iai le taimi o le a e iloa ai le moni o nei upu. Peitaʻi e lē o mea uma e tutupu faafuaseʻi e leaga. O nisi suiga e foliga mai i le taimi muamua e leaga, ae atonu e uma ane e aogā. E ui i lea, o le toʻatele o tagata e fiafia i se faasologa masani, ae e tulaʻi mai loa suiga e tusa pe lelei pe leaga, e faigatā tele ona latou fesagaʻia.

E sili ona faigatā i talavou pe a tutupu mai suiga. Aiseā? Ua faamatala e se alii talavou e igoa iā Aleki*: “O lea ua e tofo i āuga o suiga ua tutupu iā te oe lava, ae ua atili ai ona faigatā pe a tutupu nisi suiga i lou siʻomaga.”

O le isi māfuaaga lenei: Pe a feagai tagata matutua ma se suiga, e mafai ona latou toe manatunatu i mea na tutupu iā i latou, ina ia iloa ai le auala na feagai ai ma ni suiga faapena i taimi ua mavae. Peitaʻi, e lē lava se poto masani o talavou i suiga i le olaga.

E mafai ona e fetuutuunaʻi. O nisi talavou ua latou atiaʻe le tomai ia toe lelei o latou faalogona mai i se tulaga lē lelei na tupu, pe fetuunaʻi e tusa ai ma suiga. E lē gata e mafai ona latou onosaʻia se tulaga fou e tupu, ae a tulaʻi mai foʻi se tulaga e foliga mai e faigatā, e latou te vāai i itu lelei o lenā tulaga. O talavou e iai lenei tomai, e ono lē lolo atu i fualaau faasāina po o le ʻava malosi pe a lagona le lofitūina i suiga.






MEA E MAFAI ONA E FAIA


Talia le tulaga moni. E mautinoa e te manaʻo ia sologa lelei lou olaga, peitaʻi e lē mafai ona tupu lenā tulaga. O le a siitia ese pe faaipoipo au uō; o le a faasolo ina matutua ou tei ma tuua le aiga; o tulaga e tutupu mai e ono manaʻomia ai ona siitia le tou aiga, ma tuua ai uō ma mea uma na masani ai. E sili pe a talia le tulaga moni o mea nai lo o le lofitūina i mafaufauga lē saʻo.—Mataupu silisili o le Tusi Paia: Failauga 7:10.

Taulaʻi i le lumanaʻi. O le taulaʻi i le taimi ua teʻa ua pei o le aveina o se taavale ae o loo e pulatoʻa i le faata e iloa atu ai mea i tua. E aogā le fai ma tepa i le faata e iloa atu ai tua, ae e matuā manaʻomia ona e taulaʻi i luma i le auala. E faapena foʻi pe a e feagai ma se suiga. Ia taumafai e taulaʻi i le lumanaʻi. (Faataoto 4:25) O se faataʻitaʻiga, o le ā sou sini e mafai ona faataatia mo le masina fou po o le ono masina o i luma?

Taulaʻi i mea lelei. Ua faapea mai se tamaʻitaʻi talavou e igoa iā Laura: “O le fetuutuunaʻi e faalagolago i lau vaaiga. Ia vaai po o ā itu lelei o le mea ua tupu iā te oe.” Pe e mafai ona e mafaufau i se itu lelei o le suiga fou ua e oo iai? —Mataupu silisili o le Tusi Paia: Failauga 6:9.

E manatua e se tamaʻitaʻi talavou e igoa iā Victoria le taimi a o aʻoga, na siitia ese uma ai ana uō mamae. Ua faapea mai o ia: “Sa ou lagona le matuā tuuatoʻatasi, ma na ou moomoo maʻimau pe ana tumau pea mea i le tulaga na iai. Ae pe a toe mafaufau i tua, o le taimi tonu lava lenā na amata ai ona ou faatagata matua. Na ou iloa ai i inā e manaʻomia suiga ina ia tuputupu aʻe ai faatagata matua. O le taimi foʻi lenā na ou iloa ai o loo iai isi e mafai ona ou faauō i ai.”—Mataupu silisili o le Tusi Paia: Faataoto 27:10.

O le taulaʻi i le taimi ua teʻa ua pei o le aveina o se taavale ae o loo e pulatoʻa i le faata e iloa atu ai mea i tua



Ia fai mea mo isi. Ua taʻua i le Filipi 2:4: “Ia vaavaai ma le naunau e lē gata i au lava mea, ae i mea foʻi e lelei ai isi.” O se vaifofō lelei lava e te feagai ai ma luʻi, o le fesoasoani lea i isi i o latou faafitauli. Ua faapea mai Ana e 17 tausaga: “A o faasolo ina ou matua, na ou iloa ai e maʻeu le faamalieina pe a ou fesoasoani i se tasi atonu e tutusa tulaga o loo ma fesagaʻia, pe e sili atu foʻi ona faigatā!”







^ pala. 11 Ua suia nisi igoa i lenei mataupu.




MAU AUTŪ


	“Aua le faapea ane: ʻAiseā ua sili ai ona lelei aso ua mavae nai lo o nei aso?’”—Failauga 7:10.



	“E sili ona vaai i ai mata nai lo o le manaʻonaʻo o le loto.”—Failauga 6:9.



	“E sili le tuaoi e lata mai, nai lo o le uso e nofo i se mea mamao.”—Faataoto 27:10.











[image: Juan]


JUAN

“E mafai e talavou ona atiaʻe le fetuutuunaʻi e ala i le iloilo o tulaga o loo feagai ma i latou, ma amanaʻia o suiga o se vaega o le olaga. O le vave lava ona talia e se tasi o lenā mea moni, o le faigofie foʻi lenā ona faaauau i le olaga. E toe sologa lelei lava mea.”





[image: Carissa]


CARISSA

“E teʻa atu loa se tulaga faigatā, ou te taumafai e aua le toe mafaufau i ai. Ou te sauni e fesagaʻia le isi luʻi o le olaga. Ou te talitonu o le isi vala o le fetuutuunaʻi, o le taulaʻi lea i le lumanaʻi nai lo o le toe tepa i tua.”









^ (Fai. 9:11) Na ou toe manatunatu foʻi i lalo o le lā, e lē manumalo pea i le tausinioga o ē e saosaoa, pe e manumalo ē e malolosi i le taua, pe e iai foʻi i ē e atamamai meaʻai, pe e maua e ē ua malamalama le tamaoaiga, pe e aloaʻia foʻi i latou ua popoto; auā e tutupu faafuaseʻi mea iā i latou uma i le taimi e leʻi faatalitalia.



^ (Fai. 7:10) Aua le faapea ane: “Aiseā ua sili ai ona lelei aso ua mavae nai lo o nei aso?” auā e lē o le atamai ua e fesili ai i lenei mea.



^ (Faata. 4:25) A o ou mata, ia vaai saʻo i luma, ioe, o ou mata e ao ona pulatoʻa i luma.



^ (Fai. 6:9) E sili ona vaai i ai mata nai lo o le manaʻonaʻo o le loto. O le mea faatauvaa foʻi lea, ma le ʻai a le matagi.



^ (Faata. 27:10) Aua e te tuua lau uō po o le uō a lou tamā, aua foʻi e te ulu atu i le fale o lou lava uso i le aso o lou puapuaga. E sili le tuaoi e lata mai, nai lo o le uso e nofo i se mea mamao.



^ (Fili. 2:4) ia vaavaai ma le naunau e lē gata i au lava mea, ae i mea foʻi e lelei ai isi.



^ (Fai. 7:10) Aua le faapea ane: “Aiseā ua sili ai ona lelei aso ua mavae nai lo o nei aso?” auā e lē o le atamai ua e fesili ai i lenei mea.



^ (Fai. 6:9) E sili ona vaai i ai mata nai lo o le manaʻonaʻo o le loto. O le mea faatauvaa foʻi lea, ma le ʻai a le matagi.



^ (Faata. 27:10) Aua e te tuua lau uō po o le uō a lou tamā, aua foʻi e te ulu atu i le fale o lou lava uso i le aso o lou puapuaga. E sili le tuaoi e lata mai, nai lo o le uso e nofo i se mea mamao.









[image: Fale Lapotopoto i le Vanu o Tash Rabat i Kyrgyzstan]
Faleʻie lapotopoto e taʻua o yurts i le vanu o Tash Rabat






ATUNUU MA TAGATA

Se Asiasiga i Kyrgyzstan







[image: Le faafanua o Kyrgyzstan]


O KYRGYZSTAN e siʻomia e mauga maualuluga e lilofia i aisa, e tu i Asia Tutotonu ma e tuaoi ma Kazakhstan, Uzbekistan, Tajikistan, ma Saina. E toetoe o le 90 pasene o le atunuu o mauga. O Kyrgyzstan e iai le mauga e sili ona maualuga mai i le faaputuga o mauga e taʻua o Tian Shan, lea e 24,406 futu (7,439 mita) lona maualuga aʻe mai i le fogātai. Pe tusa o le 4 pasene o le laufanua o le atunuu e vaomatua. O lea, o Kyrgyzstan o se tasi lea o vaega o le lalolagi e tele ai le laau e taʻua o le walnut, lea e tupu tele ma e pei o se pinati lona fua.





[image: O se Molimau a Ieova o loo suʻesuʻeina le Tusi Paia ma se faﬁne Kyrgyzstan]
O loo aʻoaʻo atu e Molimau a Ieova le Tusi Paia i le faitau afe o tagata i Kyrgyzstan





E lauiloa tagata Kyrgyz i le agaga talimālō ma le faaaloalo. I Kyrgyzstan, e ao ona faaaogā le upu faaaloalo mo le “oe” pe a faasino atu i se tagata matua, ma faaavanoa atu i ai lou nofoa e alaala ai i auala o femalagaaʻiga i nofoaga faitele, ma e nofo foʻi lenā tagata i le vaega e sili ona aloaʻia o se laulau.

E masani lava e toʻatolu pe sili atu ni tamaiti o se aiga. O le atalii laʻitiiti e nonofo ma mātua, e tusa po ua uma ona faaipoipo, ma e na te tausia i laʻua seʻia oo ina matutua.

E aʻoaʻoina fanau teine a o lāiti i tomai aogā e manaʻomia ina ia avea ai ma avā lelei. E atoa ane le 15 i le 17 tausaga o se teine talavou, ua saunia lelei o ia e faia galuega i le fale. E masani ona saunia ni mea e avatu e le teine faaipoipo i le tama faaipoipo. O nei mea atonu e aofia ai so o se ituaiga ʻie moega, so o se ituaiga ofu, ma se kapeta e lalaga. E totogi atu e le tama faaipoipo se tupe ma ni manu i le teine faaipoipo.

I aso faapitoa ma maliu, e fasi ai se mamoe po o se solofanua. E pena i ni vaega ma ua tuumatamaga tagata e ave i ai vaega taʻitasi. E faasoa e fua i le matua ma le tulaga o le tagata, ma e tofu le tagata ma si ona inati; ae o le faaaloalo e laualuga lava i la latou aganuu. Pe a uma, ona tufa loa lea o la latou meaʻai faaleaganuu e taʻua o le beshbarmak. E tausami e faaaogā ai lima.









[image: Se alii talavou o loo tāina le meafaifaaili o le komuz]
Le meafaifaaili lauiloa o le komuz







MEA MONI


	Faitau Aofaʻi o Tagata: 5,776,000



[image: O ā Aʻoaʻoga Moni a le Tusi Paia?]
Le tusi O ā Aʻoaʻoga Moni a le Tusi Paia? ua lomia i le gagana Kirghiz ma e maua foʻi i le www.jw.org







	Laumua: Bishkek



	Gagana: Kirghiz, Rusia



	Oloa e Faatau Atu i Isi Atunuu: Vavae, fulufulu mamoe, auro, uʻamea faasuavaia siliva, uranium



	Lotu: Isalama (80 pasene)













LE MANATU O LE TUSI PAIA

Aulelei Faaletino


Pe a paleni le vaaiga i le aulelei faaletino, o le a mafai ona iloa ai le eseesega o le fiafia ma le lē fiafia.





Aiseā e tatou te amanaʻia ai le aulelei?


E lē o mafai lava ona faamatalaina pe aiseā e amanaʻia ai e le mafaufau o le tagata le aulelei o se tasi ma le matagofie o se mea. E lē o faamatalaina i le Tusi Paia pe faapefea ona tupu lenei tulaga, peitaʻi o loo taʻua mai ai e māfua ona tatou mātauina le aulelei o se isi po o le matagofie o se mea, ona na faia i tatou e le Atua i lona faatusa. (Kenese 1:27; Failauga 3:11) Na ia faia foʻi le tino lavelave o le tagata ma tuu i ai ona vaega mataʻina eseese ma o latou aogā. O le pogai lenā na tusi ai se tusi pese anamua: “Ou te faaneenee atu iā te oe [Atua], auā ua e faia aʻu i se auala mataʻutia ma ofoofogia.”—Salamo 139:14.

Peitaʻi o aso nei ua masani ona lē paleni le vaaiga a tagata i le aulelei faaletino, o se tulaga ua faaauiluma e pisinisi e faia laʻei ma teuga, faapea faasalalauga lauiloa. E tusa ai ma le tusi Body Image, i ni suʻesuʻega na faia i aganuu a atunuu i Sisifo, “ua taʻua e faapea e tusa pe lelei uiga o se tagata, ae e faatoʻā aulelei lava pe a aulelei foliga vaaia.” Peitaʻi o lea vaaiga pū moomoo ua lē amanaʻia ai le mea e sili ona tāua, o le loto lea o le tagata.—1 Samuelu 16:7.



[image: O se tamaʻitaʻi talavou o loo matamata i se mekasini o teuga ma āʻega]
E tele aganuu e soona faatāua ai foliga vaaia ma le aulelei mai i le itu tau feusuaʻiga





E lē gata i le taulaʻi atu i le aulelei i le tino, ae ua faatupulaʻia foʻi le faatāua naʻuā o foliga faatosina, aemaise lava i tamaʻitaʻi. Ua taʻua i se lipoti a le American Psychological Association i le 2007 (APA): “E toetoe o ituaiga faasalalauga uma na iloiloina, ua matuā faamaonia mai ai le faatāua o foliga faatosina o tamaʻitaʻi.” Peitaʻi ua matuā uunaʻia i tatou i le Tusi Paia ia ʻalofia le taaʻina i na faanaunauga, ona o se māfuaaga lelei!—Kolose 3:5, 6.

“Aua foʻi neʻi faia a outou teuga e tusa ai ma le vaaiga a tagata . . . , ae o le tagata lilo i totonu, ia teu i le mea e lē pala o le agaga agamalu ma le filemu, o le mea tautele lava lea i le silafaga a le Atua.”—1 Peteru 3:3, 4.








Aiseā e atamai ai ona iai se vaaiga paleni?


Ua faapea mai nisi e tusa ai ma le aulelei faaletino: “Pe afai e te aulelei, aua le nanāina!” Ua taʻua i se lipoti a le APA, i atunuu e taatele ai lenei manatu, e mafaufau teine talavou ma teineiti ua lata i na tausaga, o i latou ʻo le taulaʻiga o faanaunauga o isi, e vaavaai atu tagata iā i latou ma mātauina lo latou aulelei.’ E matuā lē lelei lava lenā manatu. I le lipoti a le APA, ua avea lenā tulaga o se popolega autū i le soifua mālōlōina ma le auala e vaai ai i tagata, ona e ono iʻu ai i le “tele o aafiaga lē lelei i le itu tau faalogona.” E ono aofia ai le ʻpopole ma faalogona lē fiafia o le tagata iā te ia lava, lē lelei le ʻai, lē mautinoa iā te ia lava, ma uiga faanoanoa pe mafatia.’

“Inā faateʻa ese ia mai i lou loto o mea e te tigā ai, ma puipuia lou tino mai i mala; auā o lou talavou ma lou tauleʻaleʻa e faatauvaa ia.”—Failauga 11:10.








O le ā le vaaiga e atagia mai ai se mafaufau lelei?


I le Tusi Paia e fesootaʻi le “mafaufau lelei” ma le onomea. (1 Timoteo 2:9) Seʻi manatu: O tagata e onomea e lē soona popole naʻuā i le aulelei o o latou foliga vaaia, ae e paleni la latou vaaiga e faatatau iā i latou lava. E latou te amanaʻia faalogona o isi, e faaaloalogia ma fiafia mai isi iā i latou, ae sili ai e latou te maua le finagalo malie o le Atua. (Mika 6:8) E latou te maua foʻi ni uō moni ma ni paaga faaipoipo lelei, o ē e lē tau ina mananaʻo i le māfana i le itu faaletino, ae ia maua se faaipoipoga e tumau ma fiafia.

O lea, e tele māfuaaga lelei ua apoapoaʻi mai ai le Tusi Paia iā i tatou ia taulaʻi i le tagata i totonu, “o le tagata lilo i totonu.” (1 Peteru 3:3, 4) O le aulelei i foliga vaaia e faifai muta, ae e lē mafai ona suia le tagata lilo po o uiga lelei o se tagata. E mafai ona faaleleia uiga lelei a o faasolo taimi! Ua taʻua i le Faataoto 16:31: “O le ulusinā o le pale matagofie lea pe a iai i le ala o le amiotonu.” O lea, o i latou uma e utagia le fautuaga sili ona aogā a le Tusi Paia, e tusa pe lāiti pe matutua, e lē gata o le a latou maua le aulelei tumau, ae e faamamaluina foʻi ma faamalieina.

“O le amio tauagafau e pepelo, e lē aogā foʻi le aulelei; a o le fafine e mataʻu iā Ieova, e viia lava o ia.” —Faataoto 31:30.









Faitau i tali o nisi o fesili faale-Tusi Paia i le www.jw.org/sm



^ (Kene. 1:27) Ona faia lea e le Atua o le tagata i lona faatusa, ua ia faia o ia i le faatusa o le Atua; ua ia faia i laʻua o le tane ma le fafine.



^ (Fai. 3:11) O mea uma ua ia faia ia matagofie, ua faia i lona lava taimi. Ua ia tuu le faavavau i o latou loto, ina ia suʻesuʻeina pea e tagata galuega a le Atua na ia faia mai i le amataga e oo i le iʻuga.



^ (Sala. 139:14) Ou te faaneenee atu iā te oe, auā ua e faia aʻu i se auala mataʻutia ma ofoofogia. E ofoofogia au galuega, Ua ou matuā iloa lelei lava.



^ (1 Samu. 16:7) A ua fetalai mai Ieova iā Samuelu: “Aua e te vaai i ona foliga, po o le maualuga o lona tino, auā ua ou teena o ia. Auā e lē vaai le Atua e pei o le vaai a tagata, auā o le tagata e vaai i le tino; a o Ieova e vaai i le loto.”



^ (Kolo. 3:5, 6) O le mea lea, ia fasiotia tuʻinanauga i o outou itutino,* o le faitaaga,* o amioga lē mamā, le tuʻinanau i feusuaʻiga, o tuʻinanauga leaga ma le manaʻo tele, o le ifo i tupua lava lea. 6 O mea uma na e oo mai ai le toʻasā o le Atua.

I le gagana Eleni, “o outou itutino na faia mai le efuefu.”
Tagaʻi i le Faaopoopoga e 8.


^ (1 Pete. 3:3, 4) Aua foʻi neʻi faia a outou teuga e tusa ai ma le vaaiga a tagata, o le fili lea o le lauulu ma teuteu i auro po o le oofu i ofu tele, 4 ae o le tagata lilo i totonu, ia teu i le mea e lē pala o le agaga agamalu ma le filemu, o le mea tautele lava lea i le silafaga a le Atua.



^ (Fai. 11:10) Inā faateʻa ese ia mai i lou loto o mea e te tigā ai, ma puipuia lou tino mai i mala; auā o lou talavou ma lou tauleʻaleʻa e faatauvaa ia.



^ (1 Timo. 2:9) Ou te manaʻo foʻi i fafine ina ia teuteu iā i latou i ofu e talafeagai, ia onomea ma ia mafaufau lelei, ia lē faia i le lauulu fili ma auro, po o penina po o ofu e sili ona taugatā,



^ (Mika 6:8) Le tagata e, ua ia fetalai mai iā te oe le mea lelei. O le ā foʻi se mea ua finagalo ai Ieova mai iā te oe, pe e lē o le faia o le mea ua tonu, ia fiafia i le agalelei, ma ia savavali ma lou Atua ma le faamaulalo?



^ (1 Pete. 3:3, 4) Aua foʻi neʻi faia a outou teuga e tusa ai ma le vaaiga a tagata, o le fili lea o le lauulu ma teuteu i auro po o le oofu i ofu tele, 4 ae o le tagata lilo i totonu, ia teu i le mea e lē pala o le agaga agamalu ma le filemu, o le mea tautele lava lea i le silafaga a le Atua.



^ (Faata. 16:31) O le ulusinā o le pale matagofie lea pe a iai i le ala o le amiotonu.



^ (Faata. 31:30) O le amio tauagafau e pepelo, e lē aogā foʻi le aulelei; a o le fafine e mataʻu iā Ieova, e viia lava o ia.








PE NA TEʻI LAVA UA IAI?

Faagasologa o le Ola o se Ituaiga Alisi





O LE alisi o se iniseti e ola i atunuu uma seʻi vaganā ai le Anetatika. Peitaʻi e na o le itu i mātū i sasaʻe o Amerika e maua ai le alisi lea e ola faavaitaimi (periodical cicada), ma ua umi taimi o maofa ai saienitisi e suʻesuʻeina meaola.



[image: Se alisi]


Ia Mātau: E faitau miliona alisi e ola faavaitaimi e teʻi lava ua aliaʻe mai i le tau e totogo ai mea, mo na o ni nai vaiaso. I lea taimi puupuu i le ao, e paʻuʻū ese ai o latou paʻu muʻamuʻa, e fetagisi leotetele, felelei solo, fananau, ona mamate lea. O le mea e mataʻina ai, e faatoʻā toe aliaʻe mai le isi tupulaga i le 13 po o le 17 tausaga mulimuli ane, e faalagolago lava i le ituaiga alisi. O le ā le mea e tupu i nei iniseti i lea taimi atoa?

Ina ia tali le fesili, e manaʻomia ona tatou malamalama i le faagasologa mataʻina o le ola o le alisi faavaitaimi. E pe ā ma le vaiaso talu ona aliaʻe mai, ona feusuaʻi lea o alisi matutua tane ma fafine, ma tuufua ai i lālā o laau le 400 i le 600 fuāalisi. E lē umi ae mamate loa alisi matutua. I ni nai vaiaso mulimuli ane, e fofoa ai fuāalisi ma paʻuʻū i le palapala, ona lalafi lea ma ola ai i inā. E latou te mimitiina sua mai i aa o laau mo ni tausaga. I le 13 po o le 17 tausaga mulimuli ane, ona aliaʻe mai foʻi lea o le tupulaga fou o alisi ua matutua ma toe amata lea faagasologa.

Ua taʻua i le mekasini o le Nature, o le lavelave o le faagasologa o le ola o nei alisi, ʻua matuā iso ai saienitisi i le tele o tausaga. E oo lava i aso nei o loo taumafai saienitisi e faapitoa i le suʻesuʻeina o iniseti, e malamalama pe faapefea ona tupu le faagasologa mataʻina o ola o nei iniseti.’ O se tulaga e latou te leʻi iloaina muamua e faatatau i meaola.

O le ā sou manatu? Pe na teʻi lava ua iai le faagasologa o le ola o lenei ituaiga alisi? Pe na foafoaina?











Isi Mataupu i le Initaneti





MATAUPU

ULUGALII MA MĀTUA
How to Stop Arguing

Pe e te lagona le popole ona e te iloaina, o le tala o le a e fai atu e ita ai lou toʻalua ma lua misa ai? Pe afai o lea, e mafai ona fesoasoani lenei mataupu iā te oe!

(O loo maua i le faa-Peretania: Tagaʻi i le BIBLE TEACHINGS > COUPLES & PARENTS)

VITIŌ

TALAVOU
Tala a Isi Talavou Belief in God

Aiseā e talafeagai ai ona talitonu e iai Lē na faia i tatou?

(O loo maua i le faa-Peretania: Tagaʻi i le BIBLE TEACHINGS > TEENAGERS)

^ ***g 4/13 itu. 8-9 Fo‘iaina o le Taua‘imisa***
FESOASOANI MO LE AIGA | FAAIPOIPOGA
Foʻiaina o le Tauaʻimisa
LE LUʻI
Pe e lē o mafai e oe ma lau paaga ona foʻia lua feeseeseaʻiga i se auala toʻafilemu? Pe e te lagona le popole ona e te iloaina, o le tala o le a e fai atu e ita ai lou toʻalua ma lua misa ai?
Afai o le tulaga lenā, e mafai lava ona faaleleia. Ae e manaʻomia ona e iloa muamua le pogai e te lua misa soo ai.
LE POGAI
Lē femalamalamaaʻi. Na taʻutino mai se avā e igoa iā Jillian: “O nisi taimi e fai atu ai saʻu tala i se auala ou te leʻi mafaufauina, pe ou te mafaufau foʻi ua uma ona ou taʻu atu se tala i loʻu toʻalua, ae o le mea moni e leai.”
Eseese Manatu. E tusa lava pe e foliga mai e talafeagai lelei oe ma lau paaga, ae o le mea moni e iai nisi mea e eseese ai. Aiseā? Ona e lē mafai ona tutusa ni tagata se toʻalua, ma o lenā tulaga e mafai ona iʻu atu ai i se faaipoipoga fiafia pe e faanoanoa. O le tele lava o ulugalii, o le iʻuga e oo i ai o le faanoanoa.
Faaaʻoaʻoga leaga. Na faapea mai se avā e igoa iā Rasela: “E masani ona misa oʻu mātua ma lafo e le isi upu lē faaaloalo i le isi. O lea, ina ua ou faaipoipo, sa ou talanoa atu i loʻu toʻalua i le auala lava e tasi lea na talanoa atu ai loʻu tinā i loʻu tamā. Ou te leʻi faaalia atu le faaaloalo.”
Māfuaaga moni. E masani lava ona amata se finauga aasa i se mataupu e lē fesootaʻi atu i le māfuaaga moni o le lē fiafia o se tasi. O se faataʻitaʻiga, e amata se finauga i le faapea atu, “E te tuai mai lava oe ia!” Peitaʻi, e lē māfua lona ita ona o le tuai mai o lana paaga, ae e māfua ona ua manatu ua lē amanaʻia o ia e lana paaga.
Po o le ā lava le māfuaaga, ae o le misa soo e afāina ai le soifua mālōlōina, ma e mafai ona iʻu atu ai i le teteʻa. E faapefea ona ʻalofia le tauaʻimisa?
MEA E TE FAIA
O le auala sili e ʻalofia ai le misa soo, o le taumafai lea e saʻili le māfuaaga moni e te lua misa ai. Pe a sologa lelei tulaga o mea, ia galulue ma lou toʻalua e faatino vala nei.
1. Ia tofu oulua ma se pepa e tusi ai le māfuaaga na lua misa ai talu ai nei. O se faataʻitaʻiga, e ono tusi e le tane le manatu e faatatau i lana avā, “E te alu i le aso atoa e tafao ma au uō, ae leai ma sou vili mai po o fea o e i ai.” Ae e ono tusi e le avā le manatu e faapea, “Na e lē fiafia ona o loʻu alu e tafao ma aʻu uō.”
2. Ia talanoaina na manatu i se mafaufau e fetālaʻi ma fesili ifo: Po o se mataupu matuiā pe faatauvaa? Ina ia tausia le filemu, e lelei ona lua iloa e iai lava mea e eseese ai lua manatu, ma ufiufi mea uma i le alofa.—Mataupu silisili o le Tusi Paia: Faataoto 17:9.
Pe a uma ona lua iloilo le mataupu ma iloa ane ua na o se mea e faatauvaa, e sili la ona faatoese le tasi i le isi, ma ia aua neʻi toe mafaufau i ai.—Mataupu silisili o le Tusi Paia: Kolose 3:13, 14.
Ae pe afai e matuiā tele le mataupu i se tasi o oulua, po o oulua uma foʻi, ia faatino la le isi auala lenei.
3. Ia tusi i lalo lua faalogona i le taimi na lua misa ai. O se faataʻitaʻiga, e ono tusi e le tane e faapea: “Ou te lagona ua sili atu lou faifaimea i au uō nai lo o aʻu.” Ae atonu e tusi mai le avā: “Na ou lagona ua pei aʻu o se tamaʻi teineitiiti e tau suʻe mai lava e loʻu tamā.”
4. Fesuiaʻi lua pepa ma lou toʻalua, ona faitau lea e le isi manatu o le isi. O ā faalogona moni o lou toʻalua i le taimi na lua misa ai? Ia iloilo i se auala filemu le māfuaaga moni o le faafitauli.—Mataupu silisili o le Tusi Paia: Faataoto 29:11.
5. Talanoa po o le ā se lesona ua lua maua mai i lenei iloiloga. E faapefea ona lua faaaogā na lesona e foʻia pe ʻalofia ai le tulaʻi mai o se isi feeseeseaʻiga?
[Faaopoopoga i lalo]
Ua suia igoa.
[Ata i le itulau 8]
MAU AUTŪ
“Ua saʻili i le alofa le tagata ua ufiufi i agasala.”—Faataoto 17:9.
“Ia faaauau ona onosaʻi le tasi i le isi, ma ia fefaamagaloaʻi ma le lotoatoa.”—Kolose 3:13.
“O le tagata valea e na te sasaa uma mai lona ita, a o lē e atamai, e taofiofi i lona ita seʻia mavae le faafitauli.”—Faataoto 29:11.
[Ata i le itulau 8]
PE A TAUAʻIMISA . . .
  Iloilo le māfuaaga moni: O le ā le mea moni na e manaʻo ai mai i lou toʻalua ina ua lua tauaʻimisa? Vaai po o le ā tonu le māfuaaga o le faafitauli.
  Ia toe mafaufau i le mea na tupu: Nai lo o le tauaʻimisa, o le ā se mea na ono mafai ona lua faia ina ia foʻia ai le māfuaaga moni o le faafitauli?
[Ata i le itulau 8]
Pe afai o le mataupu ua na o se mea faatauvaa, e sili la ona faatoese le tasi i le isi, ma aua neʻi toe mafaufau i ai

